
t’aring saku’ musa’ lozi! s’aras maku’ kinmhmut ru kinm_yuhum na inlungan. skahul maku’ squ
sinr’an na inlungan ngasal maku’. sqbubu’ maku’ qu gnalu’ na binkisan ta’. skahang maku’ squ roziq
maku’ ru skutaw maku’. yani lga, iyat saku’ pkngungu’ ana nanu’ la. nyux qu rgyax na galang ta’. nyux
uzi qu llyung na galang ta’. nyux saku’ nha’ ngayan. iyat maku’ plngisun qu ggluw maku’ Tayal ru s’aras
maku’ Ibah ka minaqux maku’ squ paris ta’.
t’aring saku’ musa’ lozi! msgagay saku’ ki kneril maku’. sh_weh maku’ qu gba’ mku’ ru mskura’
saku’ te galang ka iyat maku’ inwahan. nanu’ qu nyux maku’ s’usa’ mtcirig gani? ima’ qu nyux maku’
s’usa’ mtcirig gani? ungat ana cikuy inlungan maku’ mha hata’ mtcirig. ana ga, nyux saku’ si gluw squ
pintringan na tninun maku’. nyux saku’ si gluw squ pinlawa’ na mtcirig gani. iyat kun qu nyux maku’
s’usa’ gani. iyat maku’ zywaw uzi. ana ga, nyux saku’ si gluw tnu’ na utux kayal.
t’aring saku’ musa’ lozi! p’tazil saku” mhkngi’. ktan mu kwara’ gilis na hi’ maku’ ga, msyaw msboq
qu roziq maku’. qgilis gani ga, iyat nbah m’mayung ru spngsa’ maku’ sa ssqulig. gilis gani ga, mosa’ nanak
pangih ru kin’uy qu ssbil nya’ knan. masuq saku’ mtciriq la.
t’aring saku’ musa’ lozi! mskura’ saku’ te galang na kinhulan maku’. kinhulan ka s’nun maku’
krryax. talagay! uxul su’ wal masuq qu pintrigan maku’ la!

nyux ini’ balay ptugiy qu kayal nya’ misuw gani la. ’bagan ga, mkilux iyal qu kayal nya’ ru gmisan
uzi ga, si ktu’ ghzyag. nyux 'n_gyut 'n_gyut m’yaqgih qu kayal nya’. pgisa’ ta’ nanu’ ga, mosa’ ta’ thuzyay

inblag mgyanux squ babaw na cinbwanan gani?



